
de cette Troupe, eurent donné ordre pour faire porter à Capouë les corps de ces deux Amans : & qu'ils eurent obligé ceux auec qui ils eſtoient, à faire vn leger repas à la premiere Habitation qu'ils trouuerent. Car ce qu'il y eut de remarquable en ce tremblement de Terre, fut qu'il ne s'eſtendit que depuis le Bourg où les Nopces d'Aronce ſe deuoient faire, iusques à Nole : & que depuis là iusques à Capouë, il n'y eut autre mal que celuy que la chutte de ces Cendres embraſées y fit en quelques endroits. La douleur d'Aronce redoubla pourtant en y arriuant, lors qu'il vit qu'il n'y aprenoit nulle nouuelle de ſa chere Clelie, ny de ſon Riual. Il est vray qu'il ne fut pas long temps ſans ſçauoir qu'Horace n'eſtoit point mort : parce qu'il fut aduerti par vn homme de ſa connoiſſance, qu'vn Amy parti-

